
M 
og 

vátryggingafélagið X v/ sumarbústaðatryggingar. 
 
 

Ágreiningur um bótaskyldu vegna frostskemmda á heitum potti við sumarbústað. 
 
Gögn. 
19. Málskot, móttekið 25.1.2012, ásamt fylgigögnum. 
20. Bréf X, dags. 13.2.2012. 
 
Málsatvik. 
Hinn 14.3.2011 tilkynnti M til vátryggingafélagsins X um tjón sem hafði orðið 11.3.2011 á 
sumarbústað í hans eigu við Iðavelli við Geysi er lagnir í bústaðnum höfðu 
frostsprungið.  Tjón sem hafði orðið í bústaðnum var bætt úr sumarbústaðatryggingu 
sem M hafði hjá X.  Hinn 5.9.2011 krafðist M bóta vegna viðgerðar á heitum potti við 
sumarbústaðinn, en potturinn mun einnig hafa orðið fyrir frostskemmdum í umrætt 
sinn.  Tjónið mun mega rekja til bilunar í tengikassa RARIK sem leiddi til þess að hiti fór 
af.  X hefur hafnað bótaskyldu. 
 
Þegar vátryggingin var keypt kveður M að honum hafi verið tjáð að vátryggingarsvið 
sumarbústaðatryggingarinnar hjá X væri það víðtækasta á markaðnum og ekki komi 
fram í vátryggingarskilmálum að heitur pottur falli ekki undir trygginguna auk þess sem 
hann sé hluti af fasteignamati hússins. 
 
Álit. 
Í gr. 19.2. í skilmálum sumarbústaðatryggingar X er fjallað um frostsprungur.  Segir í 
ákvæðinu að vátryggingin bæti tjón af völdum frostsprungna á innanhúss 
vatnsleiðslukerfi sumarbústaðarins og tjónið sem verður við það að hitakerfi hússins 
bilar óvænt og skyndilega.  Samkvæmt gögnum málsins verður ekki séð að tjón á téðum 
heitum potti hafi orðið af völdum frostsprungna á innanhúss vatnsleiðslukerfi 
sumarbústaðarins né heldur vegna óvæntrar og skyndilegrar bilunar í hitakerfi hússins.  
Tjón á pottinum verður því ekki bætt á grundvelli gr. 19.2 í vátryggingarskilmálunum 
eða öðrum ákvæðum þeirra að séð verður.  Tjóni fæst því ekki bætt úr vátryggingunni.  
Ekki verður séð að upplýsingagjöf við töku vátryggingarinnar geti breytt þessari 
niðurstöðu.  Þá hefur það heldur ekki áhrif á gildissvið vátryggingarinnar í þessu 
sambandi þótt þess sé ekki beinlínis getið í skilmálunum að tjón á heitum potti vegna 
frostskemmda bætist ekki. 
 
Niðurstaða. 
Tjón M vegna frostskemmda á heitum potti bætist ekki úr sumarbústaðatryggingu hjá X. 
 
 

Reykjavík,  6. mars 2012. 
 
 

Rúnar Guðmundsson hdl. 

